
РЭФЕРАТ 
 

Справаздача 181 старонка, 1 кн., 34 крыніцы, 1 дадат. 

БЕЛАРУСКАЯ МОВА, ЛІНГВАКРАІНАЗНАЎСТВА, ЛІНГВАКРАІНАЗНАЎЧЫ 

СЛОЎНІК, НАРОДНА-ДЫЯЛЕКТНАЯ МОВА, МАСТАЦКІ ТЭКСТ, МОЎНЫ ЭТЫКЕТ, 

НАЦЫЯНАЛЬНА-МАРКІРАВАНАЯ ЛЕКСІКА, КІТАБІСТЫКА, МОЎНАЯ АСОБА, 

АНАМАСТЫКА, КЛЮЧАВЫЯ КАНЦЭПТЫ 

Аб’ект даследавання – апелятыўная і анамастычная лексіка, ідыяматыка і 

афарыстыка беларускай мовы як крыніца лінгвакраіназнаўчай інфармацыі. 

Мэта працы – выявіць найважнейшыя краіназнаўчыя рэаліі беларускага народа 

(гістарычныя, палітычныя, сацыяльныя, культурныя, этнаграфічныя), адлюстраваныя ў 

беларускай мове ў выглядзе спецыфічных слоў, словазлучэнняў, ідыём, маўленчых 

формул і істотныя для разумення менталітэту беларусаў, на падставе чаго выпрацаваць 

аргументаваныя рэкамендацыі для паляпшэння ўзаемадзеяння ў галіне міжнародных 

кантактаў і супрацоўніцтва ў гуманітарнай сферы, а таксама для ўдасканалення працэсу 

навучання беларускай мове. Асноўныя задачы: 1) вызначыць прынцыпы адбору 

лінгвакраіназнаўчых адзінак з разнастайнага тэкставага і слоўнікавага матэрыялу і 

спосабы іх лексікаграфічнай сістэматызацыі; 2) зафіксаваць лексічныя, фразеалагічныя і 

іншыя інавацыі апошняга часу, якія адлюстроўваюць развіццё культурна-моўных рэалій 

беларускага грамадства і дзяржавы; 3) вызначыць пералік намінацый і моўных клішэ 

сучаснай беларускай мовы, якія змяшчаюць лінгвакраіназнаўчую інфармацыю, 

прадставіць іх тэарэтычнае і лексікаграфічнае апісанне; 4) выявіць наяўнасць, месца і 

ролю слоў, ідыём і словазлучэнняў з этнакультурнай семантыкай у беларускамоўным 

мастацкім і публіцыстычным дыскурсе; 5) прааналізаваць дыялектны лексікон 

Віцебшчыны як крыніцы лінгвакраіназнаўчай інфармацыі; 6) устанавіць 

лінгвадыдактычную значнасць і рэлевантныя для навучання мове параметры беларускіх 

лінгвакраіназнаўчых адзінак. 

Метады даследавання – апісальна-аналітычны, сацыялінгвістычны, таксанамічны, 

супастаўляльны, статыстычны. 

У выніку выканання задання падрыхтаваны да друку даведнік новага тыпу 

“Рэспубліка Беларусь: Лінгвакраіназнаўчы слоўнік”, зроблены семантыка-стылістычны 

аналіз нацыянальна-маркіраванай лексікі і фразеалогіі, устаноўлены яе прадметна-

тэматычныя і функцыянальныя разрады, кагнітыўны і лінгвакультурны патэнцыял, 

паходжанне і сферы ўжывання.  

Актуальнасць тэмы тлумачыцца тым, што беларусы адказныя перад сусветнай 

культурнай супольнасцю за захаванне тытульнай мовы нацыі. Комплекснае даследаванне 

адзначанай праблематыкі дазваляе глыбей асэнсаваць духоўна-культурны патэнцыял 

беларускай мовы, выпрацаваць аргументаваныя прапановы для дзяржаўных і грамадскіх 

арганізацый у сферы моўнай палітыкі, захаваць беларускую мову як этнакультурную 

каштоўнасць. Прыняты падыход здольны даць адказ на шэраг актуальных пытанняў, 

звязаных з духоўным развіццём грамадзянскай супольнасці Рэспублікі Беларусь, а таксама 

выявіць заканамернасці і характар развіцця моўнай сітуацыі ў будучыні і магчымасці 

свядомага ўплыву на яе суб’ектаў моўнай палітыкі.  

Навуковую навізну вынікаў даследавання вызначае ў першую чаргу падрыхтоўка да 

выдання ўнікальнага сучаснага даведніка “Рэспубліка Беларусь: Лінгвакраіназнаўчы 

слоўнік” і рознабаковы аналіз сабранага ў ім фактычнага матэрыялу. У слоўніку знайшла 

адлюстраванне як традыцыйная народная лексіка, так і інавацыі апошняга часу, 

абумоўленыя зменамі ў грамадскім жыцці Лінгвакраіназнаўчая лексіка адлюстроўвае 

жыццё, побыт, менталітэт жыхароў Беларусі, а таксама паказвае некаторыя шляхі і 

тэндэнцыі развіцця літаратурнай мовы.  

Вынікі даследавання могуць быць выкарыстаны ў дзейнасці дзяржаўных органаў і 

грамадскіх арганізацый пры планаванні і ажыццяўленні нацыянальна-моўнай палітыкі ў 

Рэспубліцы Беларусь. Канкрэтныя высновы прымяняюцца ў школьным і ўніверсітэцкім 

навучанні пры чытанні лекцый, правядзенні практычных заняткаў, у працэсе кіраўніцтва 

напісаннем магістарскіх дысертацый, навуковых, дыпломных і курсавых прац, вучэбнай і 

вытворчай практыкай студэнтаў. Даведнік “Рэспубліка Беларусь: Лінгвакраіназнаўчы 

слоўнік” будзе запатрабаваны навукоўцамі, настаўнікамі, студэнтамі і школьнікамі, 

знойдзе прымяненне ў сферы вышэйшай і агульнай сярэдняй адукацыі. У ВНУ, гімназіях і 

сярэдніх школах краіны выкарыстоўваецца 31 вучэбны і вучэбна-метадычны дапаможнік, 

у тым ліку 8, выдадзеных з грыфам Міністэрства адукацыі Рэспублікі Беларусь.  

УВОДЗІНЫ 

Беларуская мова з’яўляецца часткай і найважнейшым сродкам стварэння духоўнай 

культуры беларусаў, адным з галоўных фактараў самаідэнтыфікацыі і этнічнай 

кансалідацыі народа. У цяперашні час актуалізуюцца этнічная і культурная функцыі 

беларускай мовы, якая стала ўспрымацца як нацыянальны сімвал, паказчык адзінства 

народа, ступені развіцця яго дзяржаўнасці. Сёння беларуская мова – дзяржаўная мова 

Рэспублікі Беларусь, тытульная мова беларускага этнасу. У беларускай мове найбольш 

поўна адлюстраваны асаблівасці месца пражывання, гаспадарчай, грамадскай і культурнай 

дзейнасці беларусаў.  

Лінгвакраіназнаўчыя адзінкі нясуць у сабе самую дакладную інфармацыю пра 

дзяржаву, гістарычныя і сучасныя працэсы ў жыцці насельніцтва краіны. Праз вывучэнне 

моўных рэалій больш зразумелымі становяцца характар і менталітэт беларусаў, іх 

прыярытэты і памкненні. Гэта надзвычай важна пры наладжванні эфектыўных кантактаў 

замежных грамадзян з беларускай дзяржавай у сферы палітыкі, бізнесу, турызму, а 

таксама для тых грамадзян Беларусі, чыёй роднай мовай у абставінах білінгвізму 

з’яўляецца руская, каб належным чынам засвоіць спрадвечныя духоўна-культурныя 

каштоўнасці. 

Навукова-даследчая тэма “Беларуская мова як крыніца лінгвакраіназнаўчай 

інфармацыі аб дзяржаўнасці, гісторыі і культуры беларускага народа” ў межах задання 

ДПНД 4.1.10 “Моўная карціна свету беларусаў і нацыянальна-культурная канцэпталогія”, 

№ дзяржаўнай рэгістрацыі 20160651 ад 04.04.2016 г., выконвалася на працягу 2016 – 2020 

гадоў. Прадугледжвалася выяўленне асноўных лінгвакраіназнаўчых рэалій беларускага 

народа (гістарычных, палітычных, культурных, этнаграфічных), адлюстраваных у 

беларускай мове ў выглядзе спецыфічнай лексікі, словазлучэнняў, ідыём, маўленчых 

формул, якія з’яўляюцца істотнымі для разумення ментальнасці беларусаў. На гэтай 

падставе планавалася выпрацоўка аргументаваных рэкамендацый у галіне міжнародных 

кантактаў і супрацоўніцтва ў гуманітарнай сферы, а таксама прапаноў па ўдасканаленні 

працэсу навучання беларускай мове, у прыватнасці, стварэнне лінгвакраіназнаўчай 

методыкі яе выкладання. Як вынік былі прадугледжаны напісанне і падрыхтоўка да друку 

даведніка новага тыпу “Рэспубліка Беларусь: Лінгвакраіназнаўчы слоўнік” на аснове 

аналізу картатэкі, энцыклапедый, мастацкіх і публіцыстычных тэкстаў. Планаваліся 

абарона кандыдацкай дысертацыі, публікацыя цыкла артыкулаў і вучэбна-метадычных 

дапаможнікаў, распрацоўка заняткаў лінгвакраіназнаўчай тэматыкі для беларускіх і 

замежных студэнтаў.  

У межах тэмы для больш поўнага яе раскрыцця разглядаўся таксама шэраг 

прыватных праблем і пытанняў: выяўленне рэгіянальнай спецыфікі мовы сродкаў масавай 

інфармацыі і пісьменнікаў Віцебшчыны, лінгвакраіназнаўчага кампанента народна-

дыялектнай мовы Падзвіння, даследаванне моўнай рэпрэзентацыі ключавых 

лінгваментальных адзінак (канцэптаў), нацыянальна-маркіраваных прэцэдэнтных імён і 

культурных канатацый, фразеалагізмаў і тропаў, акрэсленне семантычнага і 

прагматычнага патэнцыялу этнаспецыфічнай лексікі, вызначэнне лінгвакультурных 

асаблівасцей беларускамоўных тэкстаў розных жанраў і стыляў, аналіз рэгіянальнай 

анамастычнай і апелятыўнай лексікі як крыніцы вывучэння гісторыі, моўных і культурных 

традыцый беларускага народа, паказ моўных асаблівасцей беларускіх кітабаў ХІХ ст. 

У выніку распрацоўкі тэмы былі ўстаноўлены дыдактычная значнасць і 

рэлевантныя для навучання мове параметры лінгвакраіназнаўчых адзінак, створана 

лінгвакраіназнаўчая методыка навучання беларускай мове ў ВНУ і ўстановах агульнай 

сярэдняй адукацыі. Дадзеная методыка знойдзе прымяненне ва ўніверсітэцкім выкладанні 

пры чытанні лекцый, правядзенні практычных і семінарскіх заняткаў па сучаснай 

беларускай мове, агульным мовазнаўстве, этналінгвістыцы, культуры маўлення, 

удзельнічаючы такім чынам у прафесійным навучанні і грамадзянскім, патрыятычным 

выхаванні маладога пакалення, пашыраючы навуковы кругагляд і духоўны патэнцыял 

сучаснага студэнцтва. З выкарыстаннем дадзенай методыкі за 5 гадоў выдадзены 31 

вучэбны і вучэбна-метадычны дапаможнік для студэнтаў і школьнікаў. Распрацаваны 

заняткі лінгвакраіназнаўчай тэматыкі для беларускіх і замежных студэнтаў па вучэбных 

дысцыплінах “Беларуская дыялекталогія”, “Беларуская мова (прафесійная лексіка)”, 

“Методыка выкладання беларускай мовы”, “Рыторыка”, “Славянская мова”, “Уводзіны ў 

славянскую філалогію”, “Этналінгвістыка”, “Кагнітыўная лінгвістыка”, “Філалагічны 

аналіз тэксту”, у тым ліку пры дыстанцыйнай форме навучання, а таксама для школьнікаў 

па прадмеце “Беларуская мова”. 

У кандыдацкай дысертацыі К.С. Півавар распрацавана методыка рэканструкцыі 

зместу мастацкіх канцэптаў і мадэлявання іх структуры, якая можа выкарыстоўвацца як 

узор для іншых даследаванняў канцэптаў і лінгвакраіназнаўчых рэалій у розных тыпах 

вербальнага дыскурсу. 

Актуальнасць тэмы і вынікаў выканання задання тлумачыцца тым, што беларусы 

адказныя перад сусветнай культурнай супольнасцю за захаванне тытульнай мовы нацыі. 

Комплекснае даследаванне адзначанай праблематыкі дазваляе глыбей асэнсаваць духоўна-

культурны патэнцыял беларускай мовы, выпрацаваць аргументаваныя прапановы для 

дзяржаўных і грамадскіх арганізацый у сферы моўнай палітыкі, захаваць беларускую мову 

як этнакультурную каштоўнасць. Прыняты падыход здольны даць адказ на шэраг 

актуальных пытанняў, звязаных з духоўным развіццём грамадзянскай супольнасці 

Рэспублікі Беларусь, а таксама выявіць заканамернасці і характар развіцця моўнай 

сітуацыі ў будучыні і магчымасці свядомага ўплыву на яе суб’ектаў моўнай палітыкі.  

Праведзеныя даследаванні былі накіраваны на комплекснае выяўленне духоўна-

культурнага патэнцыялу беларускай мовы, заключанага ў яе найбольш прадстаўнічых і 

пашыраных лінгвакраіназнаўчых рэаліях – спецыфічных словах, словазлучэннях, ідыёмах, 

маўленчых клішэ, якія нясуць істотную інфармацыю пра дзяржаўнасць, гісторыю і 

культуру беларускага народа. У межах задання ўпершыню ў айчыннай лінгвістыцы 

створаны даведнік новага тыпу “Рэспубліка Беларусь: Лінгвакраіназнаўчы слоўнік”, які 

рыхтуецца да публікацыі ў выдавецтве “Беларуская энцыклапедыя імя Петруся Броўкі”. 

Распрацаваны фундаментальныя і прыкладныя аспекты даследавання лінгвакраіназнаўчай 

праблематыкі: вызначаны і апісаны ключавыя ментальныя сутнасці ў беларускай 

мастацкай канцэптасферы, устаноўлена дыдактычная значнасць і рэлевантныя для 

навучання мове параметры беларускіх лінгвакраіназнаўчых адзінак, створана методыка 

навучання беларускай мове ў лінгвакраіназнаўчым аспекце, падрыхтаваны шэраг 

вучэбных і вучэбна-метадычных дапаможнікаў для студэнтаў і школьнікаў. 

Выкананае заданне поўнасцю адпавядае зацверджаным мэтам падпраграмы 

“Беларуская мова і літаратура” дзяржаўнай праграмы навуковых даследаванняў 

“Эканоміка і гуманітарнае развіццё беларускага грамадства” і аднаму з прыярытэтных 

напрамкаў навуковых даследаванняў Рэспублікі Беларусь на 2016–2020 гады, 

зацверджаных пастановай Савета Міністраў Рэспублікі Беларусь ад 12.03.2015 № 190, а 

менавіта: 11. Грамадства і эканоміка. 

Навуковую навізну вынікаў даследавання вызначае ў першую чаргу падрыхтоўка 

ўнікальнага сучаснага даведніка “Рэспубліка Беларусь: Лінгвакраіназнаўчы слоўнік” і 

рознабаковы аналіз сабранага ў ім фактычнага матэрыялу. У слоўніку знайшла 

адлюстраванне як традыцыйная народная лексіка, так і інавацыі апошняга часу, 

абумоўленыя зменамі ў грамадскім жыцці. Створаны слоўнік можа служыць крыніцай 

моўных фактаў для ўстанаўлення шляхоў развіцця і магчымасці захавання традыцыйнай 

беларускай культуры, вызначэння яе ролі для функцыянавання сучаснай беларускай 

літаратурнай мовы. На гэтай падставе можна ўстанавіць рэлевантныя для сучаснасці рысы 

беларускага менталітэту.  

Вынікі даследавання могуць быць выкарыстаны ў дзейнасці дзяржаўных органаў і 

грамадскіх арганізацый пры планаванні і ажыццяўленні нацыянальна-моўнай палітыкі ў 

Рэспубліцы Беларусь. Канкрэтныя высновы прымяняюцца ў школьным і ўніверсітэцкім 

навучанні пры чытанні лекцый, правядзенні практычных і семінарскіх заняткаў, у працэсе 

кіраўніцтва напісаннем магістарскіх дысертацый, навуковых, дыпломных і курсавых прац, 

вучэбнай і вытворчай практыкай студэнтаў. У вучэбным працэсе рэалізуюцца 

распрацаваныя падчас выканання задання інавацыйныя формы арганізацыі самастойнай і 

дыстанцыйнай працы студэнтаў і школьнікаў пры вывучэнні беларусазнаўчых дысцыплін. 

26 вучэбна-метадычных дапаможнікаў (з іх 3 з Грыфам Міністэрства адукацыі), у 

якіх знайшлі адлюстраванне вынікі выканання задання, актыўна выкарыстоўваюцца ў 

вучэбным працэсе ўстаноў адукацыі “Віцебскі дзяржаўны ўніверсітэт імя П.М. Машэрава” 

і “Віцебская ордэна «Знак Пашаны» дзяржаўная акадэмія ветэрынарнай медыцыны”. 

Яшчэ 5 вучэбна-метадычных дапаможнікаў атрымалі Грыф Міністэрства адукацыі і 

прымяняюцца паўсюдна ў вучэбным працэсе ўстаноў агульнай сярэдняй адукацыі 

Рэспублікі Беларусь. 

Вучэбна-метадычныя дапаможнікі, апублікаваныя артыкулы, распрацаваная 

лінгвакраіназнаўчая методыка прымяняюцца ў дзейнасці філіяла кафедры і рэсурснага 

цэнтра па беларускай мове і літаратуры Кастрычніцкага раёна г. Віцебска на базе ДУА 

“СШ № 4 г. Віцебска”, Дзяржаўнай установы дадатковай адукацыі дарослых “Віцебскі 

абласны інстытут развіцця адукацыі”. 

Падрыхтаваныя арыгінальныя вучэбныя дапаможнікі не маюць аналагаў у 

замежным мовазнаўстве і адпавядаюць найлепшым айчынным узорам. Апублікаваныя 

працы праходзяць шырокую апрабацыю ў студэнцкай і школьнай аўдыторыі, прымаючы 

ўдзел у прафесійным навучанні і грамадзянскім, патрыятычным выхаванні маладога 

пакалення, пашыраючы навуковы кругагляд і духоўны патэнцыял сучаснага студэнцтва. 

Даследаванне беларускай літаратурнай і дыялектнай мовы ўяўляе сабой адзін з асноўных 

напрамкаў фарміравання перспектыўнай спецыялізацыі Беларусі ў галіне гуманітарных 

навук, што дае падставы для інтэграцыі нацыянальнай навукі ў сусветную навуковую 

прастору, выпрацоўкі рэкамендацый з мэтай паляпшэння ўзаемадзеяння ў сферы 

міжнародных кантактаў і супрацоўніцтва.  

